
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  2021  ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի անհրաժեշտությունը (նպատակը).
«Հայաստանի Հանրապետության 2022 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին, Հայաստանի Հանրապետության կառավարության որոշման նախագծի նպատակը կրթության ոլորտում Հայաստան-Սփյուռք համագործակցության ամրապնդումն է և կրթության որակի բարձրացումն է:

Ընթացիկ իրավիճակը և խնդիրները.
      Համահայկական կրթական խորհրդաժողովները նախարարության կողմից երկու տարին մեկ պարբերականությամբ անցկացվող միջոցառումներ են: Առաջին խորհրդաժողովը կայացել է 2004 թվականին: 2004թ-ին մասնակցել են Հայաստանի, Արցախի և սփյուռքի 25 երկրների 125 ներկայացուցիչներ: Այս տարի խորհրդաժողովին մասնակցելու են շուրջ 130 պատվիրակներ:
Երկամյա պարբերականությամբ Հայաստանում գումարվող խորհրդաժողովները խնդիր ունեն քննելու արտերկրում հայկական կրթօջախների առկա հիմնահարցերը, հստակեցնելու կրթության ոլորտում Հայաստան-սփյուռք կապերի ամրապնդման և համագործակցության զարգացման հաջորդական քայլերը:
Խորհրդաժողովների կարևոր ձեռքբերումներից է նրանց կառուցողական բնույթը. համախմբվելով ընդհանուր օրակարգի շուրջ` խորհրդաժողովի մասնակիցները ծանոթանում են ՀՀ-ում, ԱՀ-ում և սփյուռքի տարբեր տարածաշրջաններում կրթության ոլորտում առկա իրավիճակին, ուրվագծում են համագործակցության եզրերը և որոշակիացնում հետագա խնդիրներն ու անելիքները: Տարբեր երկրներից եկած պատվիրակներն աշխատում են նաև միևնույն թեմատիկ աշխատախմբերում` փոխանակելով իրենց համայնքային փորձը, ներկայացնելով ծրագրերը, ծանոթանալով Հայաստանում մշակված և իրագործվող ուսումնական ծրագրերին և մանկավարժական ձեռքբերումներին: Քննարկումների հիման վրա խորհրդաժողովներում ընդունվում է բանաձև, որն ուղղորդիչ է դառնում մոտակա երկու տարիներին աշխատանքի ուղղությունները սահմանելու համար: Խորհրդաժողովներում խորհրդակցաբար մշակված շատ մոտեցումներ հետագայում դրվել են նոր միջոցառումների հայեցակարգերի մշակման, կազմակերպման և անցկացման հիմքում: Խորհրդաժողովում կարող են ընդունվել նաև հայտարարություններ:
2020թ. խորհրդաժողովը չի իրականացվել: Բացը լրացնելու համար 2020թ. օգոստոսի 22-24-ը ՀԲԸՄ Հայկական վիրտուալ համալսարանի հարթակում կազմակերպվել է Համահայկական կրթական առցանց աշխատաժողով: Աշխատաժողովի դրական կողմերից  դարձավ այն, որ մասնակիցների թիվը կարող էր լինել անսահմանափակ: Մասնակցել են նաև Հայաստանի բազմաթիվ ուսուցիչներ և կրթության ոլորտի այլ աշխատակիցներ: Մասնավորապես՝ միջոցառմանը գրանցվել է շուրջ 1280 հոգի, որից շուրջ 280-ը սփյուռքի 34 երկրից է, իսկ շուրջ 1000-ը՝ Հայաստանից և Արցախից: Հայաստանի և Արցախի մասնակիցների մեծ մասը հանրակրթական դպրոցների ուուցիչներ էին և մանկապարտեզների դաստիարակներ: Սփյուռքից մասնակցում էին համահայկական կազմակերպությունների ներկայացուցիչներ, դպրոցների համակարգողներ, տնօրեններ, ուսուցիչներ: Սակայն առցանց կարգով անցկացված խորհրդաժողովը չի ապահովել բովանդակային վերջնարդյունքներ, չի ստեղծել շարունակական աշխատանքային մթնոլորտ, տեղի է ունեցել միայն կարծիքների և փորձի փոխանակում, ինչը հանդիսանում է խորհրդաժողովի անհրաժեշտ նվազագույն վերջնարդյունքը: Չի ընդունվել որևէ համատեղ փաստաթուղթ:
Այս տարի խորհրդաժողովը նպատակ ունի անդրադառնալու վերջին տարիներին սփյուռքում կրթության գործընթացի կազմակերպման և զարգացման նոր միտումներին, հայապահպանության հոգեբանական հիմնախնդիրներին, հեռավար կրթության կազմակերպմանը, նախատեսվում է քննարկել հայերենի՝ որպես օտար լեզվի դասավանդման, նախադպրոցական և լրացուցիչ կրթության կազմակերպման հարցեր, ներկայացվելու են հայերենի և հայրենագիտության ուսուցման նոր մեթոդները, ստեղծված ուսումնական ծրագրերը, դասագրքերը: Առաջին անգամ խորհրդաժողովում քննարկվելու է արտասահմանյան համալսարաններում հայերենի դասավանդման խնդիրները:
	Խորհրդաժողովում, որպես աշխատանքի հիմնական ձև, սահմանված են զեկույցներ լիագումար նիստերում և բաց քննարկումներ՝ մասնախմբերում:
	Համատեղ քննարկումները հնարավորություն են ընձեռում նաև գնահատելու ՀՀ կրթության, գիտության, մշակույթի և սպորտի նախարարության կողմից իրագործվող ծրագրերի արդյունավետությունը և կատարել անհրաժեշտ վերադասավորումներ` Հայաստանի Հանրապետության աջակցությունն առավել առարկայական և նպատակային դարձնելու համար:
[bookmark: _GoBack]«ՀՀ 2022թ․ պետական բյուջեի մասին» ՀՀ օրենքի համաձայն՝ սույն թվականին նախապես պլանավորված Համահայկական կրթական խորհրդաժողովի անցկացման համար գումար չի նախատեսվել: Սակայն ՀՀ ԿԳՄՍ նախարարությունն անցկացրել է «Գնումների մասին» ՀՀ օրենքի 15-րդ հոդվածի 6-րդ մասի համաձայն՝ պայմանով մրցույթ, և ստորագրել պայմանագիր «Հոթել Աղվերան» ՓԲԸ-ի հետ՝ Համահայկական կրթական խորհրդաժողովը կազմակերպելու համար: Պայմանագրով արձանագրված անցկացման գումարի չափը կազմում է 15,660․0 հազար դրամ: Անցկացման ժամկետը տեղափոխվել է ս.թ. օգոստոսի երկրորդ կես:
         Համահայկական հայագիտական օլիմպիադաները 2003 թվականից պետական ծրագրերի շրջանակներում երկու տարին մեկ անգամ պարբերականությամբ կազմակերպվող միջոցառումներն են, որոնք խնդիր ունեն խրախուսելու հայոց լեզվի, գրականության, պատմության և մշակույթի իմացությունն արտերկրում բնակվող հայ երեխաների շրջանում, օգնելու նրանց ճանաչել Հայաստանը և ամուր կապվել հայրենիքին, ինչպես նաև` ծանոթանալ տարբեր երկրներում բնակվող հասակակիցների հետ:
2003 թվականից նախարարությունը առաջին անգամ կազմակերպել է Հայոց լեզվի և գրականության համահայկական օլիմպիադա, որը հավաքել էր իր շուրջը սփյուռքի 4 երկրների և Հայաստանի Հանրապետության ընդամենը 29 դպրոցականների:
Հաջորդ օլիմպիադան կայացել է երկու տարի անց` 2005թ.: 2005թ. միջոցառմանը մասնակցել է արդեն 105 երիտասարդ՝ 7 երկրից. Ռուսաստանից, Վրաստանից, Իրանից, Սիրիայից, Բուլղարիայից, Իրաքից և Հայաստանից: Նույն տարում միջոցառման շրջանակներում սկսել է անցկացվել Հայագիտական գիտելիքների մրցույթ: Մասնակիցների ընդհանուր թիվը հասել է 150-ի, որը պահպանվել է նույն մակարդակի վրա մինչև 2015թ.: 2015թ.-ից  միջոցառումը ստացել է «Հայագիտական համահայկական օլիմպիադա» անվանումը։ Օլիմպիադային մասնակցում են 14-18 տարերկան անհրաժեշտ իմացություն ունեցող հայկական կրթօջխաների սաներ: Միջոցառման առանձնահատկություններից է նաև այն, որ մասնակցության հնարավորություն է տրվում այն պատանիներին, ովքեր չեն տիրապետում հայերենին, բայց ունեն բավարար գիտելիքներ հայոց պատմությունից և մշակույթից: Դա հնարավորություն է տալիս միջոցառմանը մասնակից դարձնելու հայերենին չտիրապետող ավելի լայն` համայնքի հետ համեմատաբար թույլ կապ ունեցող, հայկական շրջանակներին, ինչպես նաև Հայաստանով հետաքրքրվող եզակի օտարազգի ներկայացուցիչներին: Միջոցառումը, որպես կանոն, տևում է 1 շաբաթ, որի ընթացքում, բացի հիմնական մրցույթներից, անցկացվում են բազմաթիվ լրացուցիչ մրցույթներ, օրինակ` «Հայրենասիրական երգի», ասմունքի և այլն: Երիտասարդների համար կազկամերպվում են այցելություններ Հայաստանի տեսարժան վայրեր, ճանաչողական այցեր, հանդիպումներ տարբեր ոլորտների հայտնի գործիչների հետ, ուսուցողական միջոցառումներ (պարի ուսուցում, երգի ուսուցում, ժողովրդական արվեստների ուսուցում և այլն):
Այս տարի օլիմպիադային նախատեսված է 90 պատվիրակների մասմասնակցություն: 
«ՀՀ 2022թ. պետական  բյուջեի մասին» ՀՀ օրենքով սույն թվականին նախապես պլանավորված Համահայկական հայագիտական օլիմպիադայի անցկացման համար գումար չի նախատեսվել: Սակայն ՀՀ ԿԳՄՍ նախարարությունն անցկացրել է պայմանով մրցույթ՝ «Գնումների մասին» ՀՀ օրենքի 15-րդ հոդվածի 6-րդ մասի համաձայն և ստորագրել պայմանագիր «Հոթել Աղվերան» ՓԲԸ-ի հետ՝ Համահայկական հայագիտական օլիպիադան կազմակերպելու համար: Պայմանագրով արձանագրված անցկացման գումարի չափը կազմում է 10,800․0 հազար դրամ: Անցկացման ժամկետը տեղափոխվել է ս.թ. օգոստոսի առաջին կես:
 
  Կարգավորման նպատակը և բնույթը.
Առկա խնդրին լուծում տալու նպատակով նախարարությունն առաջարկում է կատարել «Հայաստանի Հանրապետության 2022 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ, որի նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի լինի:
Նախագծի մշակման գործընթացում ներգրավված ինստիտուտները և անձինք.
     ՀՀ կրթության, գիտության, մշակույթի և սպորտի նախարարության,  աշխատակիցները: 

  Իրավական ակտի կիրարկման դեպքում ակնկալվող արդյունքը.
Հայաստանի Հանրապետության կառավարության սույն որոշման նախագծի ընդունման արդյունքում կապահովվի սփյուռքում կրթության գործընթացի կազմակերպման և զարգացման նոր միտումներ, հայերենի և հայրենագիտության ուսուցման նոր մեթոդներ։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Հայաստանի Հանրապետության 2022 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին, Հայաստանի Հանրապետության կառավարության որոշման նախագծի ընդունումը ՀՀ պետական բյուջեի եկամուտներում և ծախսերում փոփոխություններ  չի առաջացնի:      
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
      Միջոցառումը կարևորվում է և դրա իրականացման համար հիմք է հանդիսանում ՀՀ կառավարության 2021թ. թիվ 1363-Ա որոշման հավելվածի 1.4 Սփյուռքի հետ կապեր բաժնի, առաջին պարբերության 2-րդ և 3-րդ կետերը, այն է «Կառավարությունը շարունակելու է իրականացնել թիրախային ուսումնասիրություններ՝  գնահատելու սփյուռքի համայնքների յուրահատկությունները, առկա ներուժը  և կարիքները, ակնկալիքները Հայաստան-սփյուռք գործակցությունից և մշակելու  հասցեական քաղաքականություն։ Հայաստանի կյանքին առավել հաղորդակից, կապված և այդ կյանքում ներգրավված սփյուռք, ավելի շատ հայրենադարձ երիտասարդություն ունենալու նպատակով Կառավարությունը շարունակելու է մշակել ծրագրեր, ստեղծել նոր ձևաչափեր սփյուռքի մարդկային, գիտական, ստեղծագործական և տնտեսական ներուժը Հայաստանի քաղաքական, սոցիալական, տնտեսական, մշակութային, կրթական, գիտական կյանքում ներգրավելու ուղղությամբ» ։
Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

 Այլ տեղեկություններ.
     Չկան:

